
ВОВЕД

I. ОЦЕНА НА СОСТОЈБИТЕ ВО ОБЛАСТА ШТО ТРЕБА   ДА СЕ УРЕДИ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ


Прашањата во врска со евиденцијата на невработените лица се уредени со Законот за вработувањето и осигурување во случај на невработеност („Службен весник на Република Македонија“ бр. 37/97, 25/00, 101/00, 50/01, 25/03, 37/04, 4/05, 50/06, 29/07, 102/08, 161/08, 50/10, 88/10, 51/11 и 11/12) и Законот за евиденциите од областа на трудот („Службен весник на Република Македонија“ бр. 16/04, 102/08 и 17/11).

Со изменување и дополнување на Законот за вработувањето и осигурување во случај на невработеност, покрај другото извршени се измени и во делот на евиденцијата на невработените лица. 

Со овој закон утврден е основ за воспоставување и водење на две евиденции и тоа евиденција на невработени лица и евиденција на други лица кои се пријавуваат во Агенцијата за вработување.


Законот содржи поконкретни одредби и во врска со видот и содржината на евиденциите и регистрите кои ќе ги води Агенцијата за вработување.


Агенцијата ќе води регистар на невработени лица; евидентирани лица со привремена неможност за вработување; на учесниците во програми на активни политики за вработување; на евидентирани други лица кои бараат работа и на корисниците на јавни средства од Агенцијата за вработување и на другите спроведувачи на мерки на активни политики за вработување.


Овие измени се поврзани и со Законот за евиденциите од облста на трудот во делот на евиденциите кој се однесува на невработените лица и Правилникот за водење на евиденциите во областа на трудот („Службен весник на Република Македонија“ бр. 16/04, 102/08 и  15/09).


Во член 7 од Законот за изменување и дополнување на Законот за вработувањето и осигурување во случај на невработеност е утврдена обврска за усогласување на Законот за евиденциите од областа на трудот и Правилникот за водење на евиденциите во областа на трудот со измените и дополнувањата на Законот за вработувањето и осигурување во случај на невработеност во случај на невработеност, заради усогласеност на регулативата и нејзина непречна примена.
Наведените причини ја наметнаа потребата од донесување на овој закон.

II. ЦЕЛИ, НАЧЕЛА И ОСНОВНИ РЕШЕНИЈА  

Целта на донесувањето на овој закон е да се изврши усогласување на одредбите на Законот за евиденциите од областа на трудот, кои се однесуваат на евиденцијата на невработените лица со Законот за изменување и дополнување на Законот за вработувањето и осигурување во случај на невработеност во врска со евиденцијата на невработените лица и на другите лица кои бараат вработување, со кој се извршија промени кои се однесуваат на евиденцијата на овие лица.
Со предложените измени на законот ќе се изврши усогласување на законите и овозможување примена на извршените промени во законот во врска со пропишаните евиденции и нивната содржина и условите и начинот на нивното прибирање, водење и користење.
Законот се заснова на истите начела на кои се заснова основниот закон.


Основните решенија на законот се однесуваат на прашањата во врска со евиденцијата на невработените и други лица кои се евидентираат во Агенцијата за вработување. Целта на измените на законот за евиденциите од областа на трудот е законот да се усогласи соодветно на промените во евиденцијата на овие лица кои се извршени со Законот за изменување и дополнување на Законот за вработувањето и осигурување во случај на невработеност, заради взаемна усогласеност и единство во примената. 
III. ОЦЕНКА НА ФИНАНСИСКИТЕ ПОСЛЕДИЦИ ОД ПРЕДЛОГОТ НА ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

За спроведување на овој закон, не се потребни дополнителни финансиски средства од Буџетот на Република Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ

За спроведување на овој закон, не се потребни дополнителни финансиски средства од Буџетот на Република Македонија.

ПРЕДЛОГ НА ЗАКОН

за изменување и дополнување на Законот за евиденциите од областа на трудот
Член 1

Во Законот за евиденциите од областа на трудот („Службен весник на Република Македонија“ бр. 16/04, 102/08 и 17/11),  во членот 1 став 2 точка 4 по зборот “лица” се додаваат зборовите “ и други лица кои бараат работа”.
Член 2
По членот 6 се додава нов член 6 а кој гласи

"Евиденција на корисници на јавни средства од Агенцијата за вработување

Член 6-а

Евиденцијата на корисници на јавни средства од Агенцијата за вработување, покрај податоците од член 6 на овој закон содржи податоци, и за:

1) име и презиме на одговорното лице во деловниот субјект;


2) правен основ за исплата на средствата (договор, налог за набавка и др);

3) износ и намена на исплатените средства;

4) датум на извршен надзорот;

5) барање за поврат на неправилно искористени средства и начин на поврат заради неисполнување на договорни обврски;

6) жалби, тужби и тек на судска постапка (вид судска постапка, предмет на спорот, известување за исходот на судската постапка) и 


7) информација за редовноста на исплатата на платите и уплатата на придонесите од задолжителното социјално осигурување. "

Член 3
Насловот на главата ll под точка 4. “Евиденција на невработените лица“ се  менува и гласи:

“4.Евиденција на невработените лица и други лица кои бараат работа
Член 4
Членот 18 се менува и гласи:

(1) Евиденцијата на невработените лица и други лица кои бараат работа покрај податоците од член 61-а од Законот за вработувањето и осигурување во случај на невработеност ги содржи и следните податоци:

1) име, татково име и презиме;

2) ден, месец и година на раѓање;

3) место на раѓање (населено место, општина, држава);

4) пол ( машки – женски); 


5) брачна состојба;

6) степен, вид и профил на завршено образование;

7) период на вработување, вкупен работен стаж;

8) посебни знаења и способности (компјутерски способности, знаења на странски јазици и други знаења и вештини);

9) шифра и опис на занимање во кое бара вработување;

10) основ за престанок на работниот однос и

11) време за кое невработеното лице има право на паричен надоместок.

(2) Евиденцијата на невработените лица покрај податоците од став 1 на овој член содржи податоци и за:

1)пријавување, водење во евиденцијата и бришењето од евиденцијата;

2) причината за бришење од евиденцијата;

3)исполнување на обврски кои произлегуваат од статусот невработено лице (известување, упатување, исполнување на други обврски) ;

4) основ за паричен надоместок во случај на невработеност;

5) период и висина на паричен надоместокот по основ на невработеност; 

6 )  дали првпат бара вработување или претходно било вработено и 


7) дали е корисник на социјална парична помош.

(3) Евиденцијата на лица со привремена неможност за вработување покрај податоците  од став 1 на овој член содржи податоци и за:


1) пријавување, водење во евиденцијата и бришење од евиденцијата;

2) причини за бришење од евиденцијата;

3) период на оневозможеност за вработување и


4) причината според надлежен орган за примвремената неможност за вработување.

(4) Евиденцијата на лица кои учествуваат во активни програми и мерки за вработување, покрај податоците од став 1 на овој член содржи податоци и за:

1) пријавување, водење во евиденцијата и бришење од евиденцијата;


2)причини за бришење од евиденцијата;


3) вид, времетраење и спроведувач на активната мерка;


4) припадност на одредена целна група;


5) потрошени финансиски средства;

6) успешност на спроведната програма;

7) исполнување на договорните обврски од страна на учесникот во активната мерка;

8)барање за поврат на неправилно искористени средства и начин на поврат заради неисполнување на договорни обврски;

9) жалби, тужби и тек на судска постапка (вид судска постапка, предмет на спорот, известување за исходот на судската постапка). 
(5)Евиденцијата на други лицата кои бараат работа, покрај податоците од став 1 на овој член содржи податоци и за:

1) пријавување, водење во евиденцијата и бришење од евиденцијата;

2) причини за бришење од евиденцијата.
(6)Евиденцијата на други лица кои бараат работа поради загрозено вработување, покрај податоците од став 1 на овој член содржи податоци и за:

1) име, назив на издавачот на документот со кој се потврдува дека работниот однос е во опасност (деловен план на работодавачот, програма или одлука за престанок на работниот однос од деловни причини, известување од стечајниот управник или ликвидаторот за временскиот период во кој се планира работникот да стане технолошки вишок) и

2) за лицата во работен однос на определено време кои бараат работа, а чиј работен однос е во опасност, датумот на истекување на важноста на договорот на определено време.

Член 5

Во членот 19 ставовите 1 и 2 по зборовите “невработено лице” се додаваат зборовите “и на други лица кои бараат работа”.
ПРЕОДНИ И ЗАВРШНИ ОДРЕДБИ

Член 6
Правилникот за водењето на евиденциите од областа на трудот (“Службен весник на Република Македонија” бр.16/04 и 102/08) ќе се усогласи, со овој закон во рок од 30 дена од денот на влегување во сила на овој закон. 
До донесувањето на правилникот од став 1 на овој член, ќе продолжи да се применува постојниот правилник.
Член 7
Се овластува Законодавно-правната комисија на Собранието на Република Македонија да утврди пречистен текст на Законот за евиденциите од областа на трудот.

Член 8
Овој закон влегува во сила осмиот ден од денот на објавувањето во “Службен весник на Република Македонија”, а ќе се применува по истекот на два месеци од денот на влегувањето во сила на овој закон.
ОБРАЗЛОЖЕНИЕ НА ПРЕДЛОГ- ЗАКОНОТ

I. ОБЈАСНУВАЊЕ НА СОДРЖИНАТА НА  ОДРЕДБИТЕ НА ПРЕДЛОГ -ЗАКОНОТ


Со измените и дополнувањата на Законот за вработувањето и осигурување во случај на невработеност се извршија промени во законот во делот на евиденцијата на невработените лица.

Со законот се создава основ за воспоставување и водење на евиденција на невработените лица и на другите лица кои бараат работа.


Законот поконкретно ги уреди прашањата во врска со видот на евиденциите, содржината и начинот на водењето на евиденциите.


Прашањата во врска со евиденциите од областа на трудот се уредени и во Законот за евиденциите од областа на трудот. Во овој закон е утврдена обврска за водење на повеќе евиденции на прашања од областа на трудот.


Една од овие евиденции е и евиденцијата за невработените лица. Во законот поконкретно е утврдена содржината на евиденциите.


Со Законот за изменување и дополнување има Законот за вработувањето и осигурување во случај на невработеност наместо една евиденција за сите евидентирани невработени лица се воспоставија две евиденции на невработените лица и на другите лица кои бараат работа.

Заради усогласеност на законската регулатива, односно на двата закона во врска со евиденцијата на невработените лица се пристапи кон измени и во Законот за евиденциите од областа на трудот.


Соодветно на измените во законите ќе се извршат измени и усогласувања и во подзаконските акти со кои се уредуваат овие прашања.


Измените се во насока содржината на евиденција на невработените лица  која досега беше утврдена во Законот за евиденциите од областа на трудот да се усогласи со новите одредби на Законот за вработувањето и осигурување во случај на невработеност во врска со евиденцијата на невработените лица и другите лица кои бараат работа евидентирани во Агенцијата за вработување.

Со членот 1 од Предлог законот се врши дополнување на одредбите, односно нивно проширување, со цел опфат во евиденцијата на невработените лица и на другите лица кои бараат работа кои се евидентирани во Агенцијата за вработување. 

Со членот 2 се утврдува нова одредба член 6-а со кој се воспоставува водење на евиденција на корисниците на јавни средства од Агенцијата за вработување и содржината на потребните податоци и евиденции потребни за воспоставувањето и водењето на овој вид на евиденции, во функција на редовно следење и правилно користење на средствата кои ги користат работодавачите од Агенцијата за вработување.


Со членот 3 од Предлог законот се врши измена и дополнување и на член 18 од постојниот закон. Со овие измени се пропишува содржината на евиденцијата на невработените лица и другите лица кои бараат работа, односно се утврдени видот на податоците што треба да ги содржи овој вид на евиденција.


Овие податоци се основа за содржината и на подзаконските акти што ги уредуваат прашањата во врска со новите евиденции и за содржината на формуларите и обрасците што треба да се подготват, согласно истите за тековното водење на евиденцијата. Овие податоци се основа за воспоставување и водење на регистрите на: невработените лица: евидентираните лица со привремена неможноста за вработување; учесници во програмите на активни мерки за вработување; евидентираните други лица кои бараат работа.


Повеќето од овие податоци се заеднички за сите видови на регистри што ќе се водат. Некои од нив се однесуваат односно ќе се користат за одделен вид на евиденција. Дел од пропишаните податоци беа утврдени и во постојната евиденција за невработените лица, а дел се нови или дополнети и проширени кои ќе бидат воспоставени и водени зависно од видот на регистрите.


По измените и дополнувањата на законот ќе се изврши соодветно усогласување и на Правилникот за водењето на евиденциите од областа на трдот, што како обврска е предвидена во преодните одредби на законот.


Тоа ќе наметне потреба, односно паралелно ќе се изврши и преоценка и прилагодување на формуларите и обрасците за водењето на евиденцијата согласно новите промени на законската регулатива во врска со овие прашања.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Решенијата содржани во предложениот Предлог-Законот меѓусебно се поврзани со одредбите на  Законот за вработувањето и осигурување во случај на невработеност , кои во врска со евиденцијата на невработените лица и други лица кои бараат работа претставуваат заедничка целина, како и со подзаконските акти кои ги уредуваат овие прашања.
III. ПОСЛЕДИЦИ ШТО ЌЕ ПРОИЗЛЕЗАТ ДО ПРЕДЛОЖЕНИТЕ РЕШЕНИЈА

Предложените решенија ќе овозможат поконкретно и поцелосно уредување на прашањата во врска со евиденцијата на невработените и другите лица кои бараат работа. Тоа ќе придонесе за заокружување и усогласување на законската регулатива и создавање на основа за дефинирање на подзаконската регулатива и содржината на обрасците и формуларите и другите технички средства за водење на евиденцијата, според новата регулатива.
ИЗВОД НА ОДРЕДБИ ОД ЗАКОНОТ КОИ СЕ МЕНУВААТ И СЕ ДОПОЛНУВААТ СО ПРЕДЛОЖЕНИТЕ ИЗМЕНИ

4. Евиденција на невработените лица

Член 18
Евиденцијата на невработените лица ги содржи следниве податоци:

1) име, татково име и презиме;

2) единствен матичен број на граѓанинот (ЕМБГ);

3) ден, месец и година на раѓање;

4) место на раѓање (општина, населено место, држава);

5) пол (машки- женски);

6) брачна состојба;

7) живеалиште и адреса (општина, населено место, улица и број, држава);

8) припадност на заедница;

9) ден, месец и година на пријавувањето;

10) степен и вид на завршено образование (без образование, основно училиште, средно училиште, више, факултет, магистри и доктори на наука);

11) степен на стручна подготовка (НКВ, ПКВ, КВ, ВКВ, ССО за занимање):

- завршени програми за стручно оспособување (обука,

доквалификација и преквалификација) и

- посебни знаења и способности (компјутерски способности, знаење на странски јазици и други вештини);

12) шифра и опис на занимање;

13) вкупен работен стаж;

14) работна способност според изјава на работникот (целосна, намалена, односно преостаната);

15) основа за престанок на работниот однос;

16) дали првпат бара вработување или претходно бил вработен;

17) време за кое невработеното лице има право на паричен надоместок;

18) висина на паричниот надоместок;

19) дали е здравствено осигурен и основот на осигурување и

20) ден, месец, година и причина за бришење од евиденцијата на невработените лица.
Член 19

Евиденцијата за невработеното лице почнува да се води со денот на неговото пријавување во Заводот, а престанува да се води кога лицето ќе се вработи или кога ќе биде бришано од евиденцијата на невработените лица, согласно со закон.

Невработеното лице е должно секоја промена на податоците од членот 18 на овој закон, да ја пријави во Заводот во рок од осум дена од денот на настанување на промената.

